ՀԻՄՆԱՎՈՐՈՒՄ

	«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ՀՈՒՆԻՍԻ 27-Ի N 1004-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ»  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

	Իրավական ակտի հիմնավորումը

	1.
	Անհրաժեշտությունը

	
	«Հայաստանի Հանրապետության կառավարության 2024 թվականի հունիսի 27-ի N 1004-Ն որոշման մեջ փոփոխություններ և լրացումներ կատարելու մասին»  Հայաստանի Հանրապետության կառավարության որոշման նախագծի (այսուհետ՝ Նախագիծ) մշակումը բխում է Հայաստանի Հանրապետության կառավարության 2024 թվականի հունիսի 27-ի «Հաշմանդամություն ունեցող անձանց աջակցող միջոցներ տրամադրելու և դրանց վերանորոգումն իրականացնելու կարգը և պայմանները, աջակցող միջոցների ցանկը, պետական հավաստագրերի և դրանց հիման վրա տրամադրվող աջակցող միջոցների վերանորոգման փոխհատուցման գումարի չափը, առանց պետական հավաստագրերի տրամադրվող աջակցող միջոցների և դրանց վերանորոգման փոխհատուցման գումարի չափը հաստատելու մասին» N 1004-Ն որոշման (Որոշում) իրավակիրառ պրակտիկայում ի հայտ եկած խնդիրները կարգավորելու, ինչպես նաև հաշմանդամություն ունեցող անձանց կարիքներին համարժեք ծառայություն մատուցելու անհրաժեշտությունից։

	2.
	Առկա իրավիճակը և խնդիրները

	
	1. Որոշման N 1 հավելվածի 7-րդ կետով սահմանված է հավաստագրով և առանց հավաստագրի տրամադրվող աջակցող միջոցներ ստանալու և դրանց վերանորոգման նպատակով դիմումի հետ ներկայացվող փաստաթղթերի ցանկը, այդ թվում անձնագիր կամ նույնականացման քարտ, մինչև 16 տարեկան երեխաների պարագայում անձնագիր կամ ծննդյան վկայական: Վերջինիս բացակայության հետևանքով «Աջակցող միջոցներով ապահովման» էլեկտրոնային համակարգը թույլ չի տալիս ձևավորել հավաստագիր:
1. Ի թիվս դիմումի հետ ներկայացվող փատաթղթերի՝ երեխաներին օրթեզի և օրթեզի կոշիկի տրամադրման համար ներկայացվում է նաև մասնագիտացված բժշկական կազմակերպության կողմից հաստատված` վնասվածքաբանի կամ օրթոպեդի կամ վերականգնողաբանի մասնագիտական եզրակացությունը, որը տրվում է ինչպես հիվանդանոցային և արտահիվանդանոցային պայմաններում բուժվող, այնպես էլ նեղ մասնագիտական խորհրդատվություն ստացած երեխաներին: Երեխաներին մասնագիտական  եզրակացություն տրամադրելու նպատակով անհրաժեշտ է նրանց ուղղորդել մասնագիտական եզրակացություն տրամադրելու իրավասություն ունեցող կազմակերպություն: Մյուս կողմից, ՄՍԾ համապատասխան ստորաբաժանման կողմից հավաստագրերի ձևավորման համար հիմք է մասնագիտական եզրակացություն տրամադրելու իրավասություն ունեցող կազմակերպությունների կողմից տրամադրված փաստաթուղթը։ Կազմակերպությունների ցանկը ստանալու նպատակով աշխատանքի և սոցիալական հարցերի նախարարությունը պարբերաբար  գրություն է ուղարկում ՀՀ առողջապահության նախարարություն։ Մինչ թարմացված ցանկը ստանալը, դեպքեր են լինում, որ անհարկի մերժվում է քաղաքացիների հավաստագրերի ձևավորման գործընթացը:
1. Համաձայն Որոշման N 1 հավելվածի 8-րդ կետի 6-րդ ենթակետի՝ որոշ աջակցող միջոցներ տրամադրվում են ՄՍԾ-ի եզրակացության հիման վրա։ Մասնավորապես, նշված կետի «ը» պարբերության համաձայն, երաշխիքային ժամկետում գտնվող աջակցող միջոցների տրամադրման հետ կապված վիճահարույց դեպքերում, եթե առաջացել է անձի ֆիզիոլոգիական վիճակի փոփոխությամբ պայմանավորված վիճակ, որը հանգեցրել է վերջույթի ծայրատի փոփոխության։ Նման ձևակերպումը խնդրահարույց է, քանի որ ֆիզիոլոգիական վիճակի փափոխություն կարող է լինել ոչ  միայն անդամահատումների ժամանակ, այլ նաև այլ դեպքերում։
1. Որոշման N 1 հավելվածի 8-րդ կետով սահմանված են ՄՍԾ եզրակացության հիման վրա աջակցող միջոցների տրամադրման դեպքերը: Բուժամարզական պրոթեզի հավաստագրի տրամադրման դեպքում անհրաժեշտ է մասնագիտական եզրակացություն՝ անդամահատված ծայրատի ֆիզիոլոգիական վիճակի վերաբերյալ, ուստի, բուժամարզական պրոթեզի հավաստագիրը ևս պետք է տրամադրվի ՄՍԾ եզրակացության հիման վրա:
1.   Որոշման N 1 հավելվածի 8-րդ կետով՝ ի թիվս ՄՍԾ եզրակացության հիման վրա տրամադրվող աջակցող միջոցների այլ դեպքերի, 8-րդ ենթակետով սահմանված է նաև վերին և (կամ) ստորին վերջույթների անդամահատում, ակնագունդը և (կամ) ձայնալարերը հեռացված` հաշմանդամություն չունեցող անձանց անհրաժեշտ աջակցող միջոցներ տրամադրելու դեպքը: Միևնույն ժամանակ  Որոշման N 1 հավելվածի 11-րդ կետով սահմանված են ՄՍԾ եզրակացություն ստանալու նպատակով անհրաժեշտ փաստաթղթերի ցանկը, համաձայն որի՝ ի թիվս այլ փաստաթղթերի ներկայացվում է նաև բժշկական փաստաթուղթ վերին և (կամ) ստորին վերջույթների անդամահատում և (կամ) ակնագունդը և (կամ) ձայնալարերը հեռացված` հաշմանդամություն չունեցող անձանց վերաբերյալ: Հետևաբար, բժշկական փաստաթղթերը արդեն իսկ հիմք են հավաստագրի ձևավորման համար: Եվ շահառուի կողմից կրկնակի դիմելու անհրաժեշտություն չկա:
1. Որոշման N 1 հավելվածի 38-րդ կետով սահմանված է, որ շահառուին յուրաքանչյուր տարի տրամադրվում է երկու զույգ օրթոպեդիկ կոշիկ կամ անհատական պատրաստվող օրթոպեդիկ կոշիկ կամ օրթեզի կոշիկ կամ պրոթեզի կոշիկ՝ մեկ զույգն առանց տաքացված տակդիրների, իսկ մյուս զույգը՝ կիսաճիտք կամ երկարաճիտք: Կոշիկների հավաստագիր ստանալու իրավունք ունեցող անձանց, իրենց ցանկությամբ, տարեկան կարող է տրամադրվել միայն առանց տաքացվող տակդիրների կամ միայն կիսաճիտք կամ երկարաճիտք օրթոպեդիկ կոշիկ: Կոշիկներն անձի ցանկության դեպքում կարող են տրամադրվել երկու զույգը միաժամանակ: Սակայն ըստ եղանակի և ոտքի չափի փոփոխման (երեխայի դեպքում) անձը կարող է մեկ զույգ կոշիկ ստանալ օրինակ աշնանը, սակայն կոշիկի հաջորդ զույգը ստանալ չի կարողանա, քանի որ օրացուցային տարին փոխվում է: Այս իրավիճակում շահառուն կորցնում է իր՝ 2 զույգ կոշիկ ստանալու իրավունքը: 
1. Որոշմամբ անհատական օրթոպեդիկ կոշիկի հավաստագրի արժեքը սահմանված է 30000 դրամ: Սակայն, անհատական օրթոպեդիկ կոշիկ տրամադրող կազմակերպությունների կողմից ստացված գրությունների, ինչպես նաև քաղաքացիների բանավոր բողոքների հիման վրա կատարվել է ուսումնասիրություն: Արդյունքում պարզվել է, որ անհատական օրթոպեդիկ կոշիկ ստացած շահառուները հիմնականում կատարել են 10000 դրամ հավելավճար (տարեկան 2 անգամ, քանի որ ստանում են 2 զույգ կոշիկ): 
1. 2021 և 2022 թվականների ընթացքում 44-օրյա պատերազմի արդյունքում հաշմանդամություն ձեռք բերած 7 անձ պրոթեզավորվել է ոտնաթաթի ֆունկցիոնալ պրոթեզներով, որոնց ֆինանսավորումն իրականացվել է «Ինթերնալ Նեյշն Ֆաունդեյշն Արմենիա» հիմնադրամի կողմից:
1. 2025 թվականի մայիս ամսին Նախարարության կողմից՝ զինհաշմանդամություն ձեռք բերած անձանց հետ կազմակերպված քննարկման ընթացքում պարզվել է, որ, Որոշման մեջ բացակայում է ազդրի միկրոպրոցեսորային ծնկահոդով պրոթեզի տեսակը, սակայն զինհաշմանդամություն ունեցող որոշ անձինք այն ստացել են։ Ուսումնասիրության արդյունքում պարզել ենք, որ «Ինտերօրթո» ՍՊԸ-ի կողմից՝ 44-օրյա պատերազմի ընթացքում վիրավորում ստացած 8 անձի տրամադրվել է 9 հատ ազդրի  միկրոպրոցեսորային ծնկահոդով պրոթեզ: Մասնավորապես, 7 անձ ստացել է  2021 թվականի ապրիլ-մայիս ամիսներին, ում հերթական ստացման ժամկետը 2026 թվականն է և 1 անձ 2022 թվականի փետրվար ամսին, ում հերթական ստացման ժամկետն է 2027 թվականը: Ազդրի միկրոպրոցեսորային ծնկահոդով պրոթեզների տրամադրման տեղեկատվության վերաբերյալ Նախարարությունը հարցում է կատարել «Ինթերնալ Նեյշն Ֆաունդեյշն Արմենիա» հիմնադրամին (վերոնշյալ պրոթեզները տրամադրվել են այս հիմնադրամի կողմից), որը փաստել է սույն պրոթեզների ֆինանսավորումը և դրանք  կրող 8 անձանց վերաբերյալ տվյալների առկայությունը:
1. Որոշման N 1 հավելվածի 63-րդ կետով՝ աջակցող միջոցների տրամադրման ու այդ նպատակի համար փոխհատուցում իրականացնելու նպատակով սահմանված կարգավորումները նախատեսում են բացառապես ֆինանսավորում միայն պետության կողմից։ Սակայն գործնականում դիտարկվել է աջակցող միջոցների ծախսերը բազմաբաղադրիչ (հիբրիդային) ֆինանսավորման եղանակով հոգալու անհրաժեշտություն։ Գործող իրավական ձևակերպումները չեն ապահովում նման գործառույթի իրականացումը՝ սահմանափակվելով միայն պետական ֆինանսավորմամբ։ 
1. ՀՀ առողջապահության նախարարության աջակցությամբ 2004թ․ ի վեր  իրականացվում է կոխլեար իմպլանտացիայի վիրահատություն։  
Կոխլեար իմպլանտը բաղկացած է երկու մասից՝ ներքին, որը իրենից ներկայացնում է էլեկտրոդներ և վիրահատական միջամտությամբ տեղադրվում է հիվանդի ներքին ականջում։ Այն նախատեսված է ամբողջ կյանքի համար։ 
 Արտաքին խոսակցական պրոցեսորը իրենից ներկայացնում է մի քանի մասերից բաղկացած սարք՝ պրոցեսոր, լար, կոճ և մագնիս, որն ամրանում է վիրահատվածի գլխին, միկրոֆոններ, միկրոֆոնի ֆիլտրեր, վերալիցքավորվող մատկոց։ Խոսակցական պրոցեսորը միացվում է վիրահատությունից շուրջ մեկ ամիս անց, երբ վիրահատվածի մոտ լավանում են վիրահատության տեղերը և հնարավոր է լինում կրել խոսակցական պրոցեսորը։ Լսողական պրոցեսորը դրվում է ականջի հետևի մասում և ներքին իմպլանտին կապվում է մագնիսով, որն էլ ամրանում է մաշկի տակ տեղադրված երկրորդ մագնիսին։ Խոսակցական պրոցեսորը ընկալում է արտաքին ձայները, ապա այն մագնիսի միջոցով հաղորդում է ներքին ականջում տեղադրված էլեկտրոդների, որոնք էլ իրենց հերթին այդ ձայները փոխակերպում են թվային ալիքների և հաղորդում գլխուղեղ։ 
Կոխլեար իմպլանտը և դրա պրոցեսորը մինչև 2024 թվականը տրամադրվել են առողջապահության նախարարության կողմից, իսկ ՀՀ կառավարության 2024 թվականի հունիսի 27-ի N 1004-Ն որոշման համաձայն ԱՍՀՆ կողմից տրամադրվել են կոխլեար իմպլանտի պրոցեսորի մասերը։ Ներկայումս 250 անձ կրում է կոխլեար իմպլանտ։ ՀՀ առողջապահության նախարարությունը գրությամբ դիմել է ՀՀ աշխատանքի և սոցիալական հարցերի նախարարություն, որպեսզի կոխլեար իմպլանտի պրոցեսորների  տրամադրումը կազմակերպվի ՀՀ կառավարության 2024 թվականի հունիսի 27-ի N 1004-Ն որոշմամբ սահմանված կարգով։ Կոխլեար իմպլանի պրոցեսոր ստանալու խնդրով ՀՀ աշխատանքի և սոցիալական հարցերի նախարարությունը պարբերաբար գրություններ է ստանում նաև քաղաքացիներից։ Շահառուն պրոցեսորը չկրելու դեպքում կրկին կորցնում է լսելու ունակությունը, հետևաբար հաղորդակցությունը, հատկապես երեխաների  դեպքում  խանգարվում է ուսումնառության պրոցեսը, կորցնում են տարիների ընթացքում ձեռք բերված խոսքային ունակությունները։ 
Խնդրահարույց է նաև հատկապես այն, որ 2023 թվականի դեկտեմեբրի 31-ի դրությամբ դադարեցվել է Նուկլեուս 5 մոդելի իմպլանտների խոսակցական պրոցեսորների մասերի արտադրությունը, ինչը նշանակում է, որ ներկայումս Նուկլեուս 5 մոդելի խոսակցական պրոցեսոր օգտագործողները այլևս հնարավորություն չունեն փոխելու իրենց պրոցեսորի վնասված մասերը, ձեռք բերել նոր մասեր, քանի որ դրանք այլևս չեն արտադրվում։ Հայաստանում դեռևս 15 հոգի կրում է Նուկլեուս 5 մոդելի խոսակցական պրոցեսոր, ինչը նշանակում է, որ նրանց սարքերի պրոցեսորներն այլևս հնարավոր չէ փոխել (մյուսների դեպքում ինչ-որ կերպ կարելի է խոսակցական պրոցեսորի մասերի փոխարինմամբ ապահովել մյուս մոդելների ֆունկցիոնալությունը)։ 
Կոխլեար իմպլանտի խոսակցական պրոցեսորի գինը շուկայում տատանվում է 3.6 մլն-ից մինչև 4.5 մլն դրամի շրջանակում։ Պետական աջակցությունը նախատեսվում է 2 մլն (հաշվարկը կցվում է)։

	3.
	Կարգավորման նպատակը և բնույթը

	
	1. Նախագծով հնարավորություն է ստեղծվել աջակցող միջոց ստանալու նպատակով ներկայացվող դիմումի հետ երեխայի անձնագիր կամ ծննդյան վկայական ներկայացնելու փոխարեն ներկայացնել  բնակչության պետական ռեգիստր վարող մարմնի կողմից տեղեկանքի տեսքով հատկացված հանրային ծառայությունների համարանիշ կամ հանրային ծառայությունների համարանիշ չստանալու մասին տեղեկանք, որի միջոցով իրականացվում է նույնականացման գործընթացը: 
1. Նախագծով նախատեսվել է, որ ՀՀ առողջապահության նախարարությունն իր կայքէջում հրապարակի մասնագիտացված բժշկական կազմակերպության կողմից հաստատված` վնասվածքաբանի կամ օրթոպեդի կամ վերականգնողաբանի մասնագիտական եզրակացություն տրամադրելու իրավասություն ունեցող կազմակերպությունների ցանկը՝ սահմանված ժամկետներում հավաստագրման գործընթացի ապահովման նպատակով և պարբերաբար թարմացնի այն, եթե լինում են փոփոխություններ:
1. Չնայած անձի ֆիզիոլոգիական վիճակը բժշկագիտության տեսանկյունից հստակ է, այնուամենայնիվ Նախագծով ավելացվել են անձի ֆիզիոլոգիական վիճակի որոշ դեպքեր: Մասնավորապես, հասակի աճ, գիրանալ, նիհարել, Կոբի անկյան փոփոխություն, ծայրատի հիպոտրոֆիա և այլն:
1. Նախագծով նախատեսվել է նոր դեպք՝ հաշմանդամություն ունեցող անձանց բուժամարզական պրոթեզը ՄՍԾ եզրակացության հիման վրա տարամադրելու վերաբերյալ: Հարկ է նշել, որ սույն դրույթի սահմանումը փոխկապակցված է անդամահատման արդյունքում առաջացած վերքի ապաքինման հետ: Մասնավորապես, անձի բուժամարզական պրոթեզի կրումը արդյունավետ կարող է լինել  անդամահատված ծայրատի վերքի լավացման պարագայում: Իսկ վերքի վերջնական ապաքինման վերաբերյալ եզրակացություն կարող է տալ միայն բժիշկը: Ուստի, անհրաժեշտ է, որ բուժամարզական պրոթեզը տրամադրվի ՄՍԾ եզրակացության հիման վրա:
1. Նախագծով պարզեցվում է վերին և (կամ) ստորին վերջույթների անդամահատում, ակնագունդը և (կամ) ձայնալարերը հեռացված` հաշմանդամություն չունեցող անձանց՝ աջակցող միջոց ստանալու համար դիմելու ընթացակարգը: Ուստի նախագծով նախատեսվել է Որոշման N 1 հավելվածի 8-րդ կետի 8-րդ ենթակետը ուժը կորցրած ճանաչել: 
1. Նախագծով նախատեսվել է, որ շահառուն իրեն ցուցված 2 զույգ կոշիկներից 2-րդ զույգը ստանալու հնարավորություն ունենա 1-ին զույգ կոշիկը ստանալուց հետո 12 ամսվա ընթացքում: Այս պարագայում շահառուին ցուցված  2 զույգ կոշիկ ստանալու իրավունքը պահպանվում է: 
1. Հաշվի առնելով այն փաստը, որ որակյալ անհատական օրթոպեդիկ կոշիկ տրամադրելու համար անհրաժեշտ է նվազագույնը 40000 դրամ՝ նախագծով նախատեսվել է 30000 դրամի փոխարեն անհատական օրթոպեդիկ կոշիկի գինը սահմանել 40000 դրամ: 
1. Նախագծով աջակցող միջոցների ցանկը համալրվել է նոր ֆունկցիոնալ պրոթեզներով՝ ոտնաթաթի և ազդրի միկրոպրոցեսորային ծնկահոդով պրոթեզ: Մասնավորապես, հաշվի առնելով այն հանգամանքը, որ ոտնաթաթի ֆունկցիոնալ պրոթեզ կրող շահառուները իրենց պրոթեզները ստացել են 2021 թվականին՝ 5 տարի ժամկետով, և հետևաբար հերթական պրոթեզի ստացման ժամկետը 2026 թվականն է, նախագծով նախատեսվել է, որ ոտնաթաթի ֆունկցիոնալ պրոթեզ՝ ըստ Շոպարի և ոտնաթաթի ֆունկցիոնալ պրոթեզ՝ ըստ Լիս Ֆրանկի աջակցող միջոցները ուժի մեջ են մտնելու 2026 թվականի հունվարի 1-ից: Նշված ֆունկցիոնալ պրոթեզների գնագոյացման համար հիմք են հանդիսացել 2021-2022 թվականներին հիմնադրամի կողմից իրականացված պրոթեզավորման ֆինանսական ցուցանիշերը:
1. Հաշվի առնելով այն փաստը, որ 2021 և 2022 թվականներին տրամադրված ազդրի միկրոպրոցեսորային ծնկահոդով պրոթեզների հերթական տրամադրման ժամկետներն են 2026 և 2027 թվականները, խնդիր է առաջանալու տվյալ շահառուներին նոր պրոթեզներ տրամադրելու գործընթացում, քանի որ Որոշման N 2 հավելվածում ներառված չեն  միկրոպրոցեսորային ծնկահոդով պրոթեզները: Ուստի, առաջացած խնդրի կարգավորման նպատակով նախագծով նախատեսվել է աջակցող միջոցների ցանկը համալրել ևս 1՝ միկրոպրոցեսորային ծնկահոդով պրոթեզի տեսակով՝ 21000000 դրամ առավելագույն արժեքով, որի արդյունքում կապահովվի զինհաշմանդամություն ունեցող անձանց իրավունքի իրացումը: Նախագծով նախատեսվել է, որ միկրոպրոցեսորային ծնկահոդով պրոթեզ աջակցող միջոցի դրույթն ուժի մեջ կմտնի 2026 թվականի հունվարի 1-ից: Հարկ է նշել, հաշվի առնելով այն հանգամանքը, որ ֆունկցիոնալ պրոթեզները տրամադրվում են զինվորական պատճառական կապով հաշմանդամություն ունեցող բոլոր անձանց (և ոչ միայն 44-օրյա պատերազմի հետևանքով հաշմանդամություն ձեռք բերած անձանց), թիվը կարող է աճել:
1. Որոշման N 1 հավելվածի 63-րդկետում փոփոխություն կատարելու նպատակն է ստեղծել իրավական հիմք աջակցող միջոցների տրամադրման և (կամ) վերանորոգման դիմաց փոխհատուցման գործընթացում ներգրավել նաև օրենքով չարգելված այլընտրանքային ֆինանսավորման աղբյուրներ: 
1. Հաշվի առնելով, որ կոխլեար իմպլանտացիան համարվում է միակ արդյունավետ մեթոդը IV աստիճանի սենսոնևրալ ծանրալսության և խլության դեպքում, կոխլեար իմպլանտի խոսակցական պրոցեսորը հանդիսանում է աջակցող միջոց լսողական ֆունկցիայի վերականգնման համար և իմպլանտավորված անձանց ցուցակների ուսումնասիրությունը՝ արդեն իսկ 2011 թվականից շուրջ 140 անձ ունի կոխլեար իմպլանտի խոսակցական պրոցեսորի փոխարինման կարիք, Նախագծով աջակցող միջոցների ցանկում նախատեսվել է նոր աջակցող միջոց՝ կոխլեար իմպլանտի խոսակցական պրոցեսոր՝ 2.000.000 դրամ համաֆինանսավորմամբ: Հաշվի առնելով պետական բյուջեի հնարավորությունները` նախագծով նախատեսվում է այս աջակցող միջոցները շահառուներին հատկացնել փուլերով՝ ըստ տարիների։ Բացառություն կկազմեն Նուկլեուս 5 տեսակի պրոցեսոր կրողները, որոնց կտրվի առաջնահերթություն։
1. Համաձայն հաշմանդամություն ունեցող անձանց հարցերով զբաղվող ազգային հանձնաժողովի 02.12.2024թ. թիվ N 159-2024 նիստի արձանագրության 3-րդ կետի 1-ին ենթակետով տրված հանձնարարականի՝ նախագծով՝ առանց հավաստագրի տրամադրվող աջակցող միջոցներում ավելացվել է  մեկանգամյա օգտագործման տակդիրը, որը նախատեսվել է տրամադրել՝  Ֆունկցիոնալության խորը աստիճանի, երեխաների դեպքում՝ նաև ծանր աստիճանի սահմանափակում ունեցող անձանց՝ ամսական 120 հատ: Նախնական հաշվարկներով, անհրաժեշտություն կառաջանա վերոնշյալ խմբի անձանց 20%-ին՝ շուրջ 430 անձի, տրամադրել մեկանգամյա օգտագործման տակդիրներ։  Խնդիրը կարևորվում է նրանով, որ տակդիր օգտագործող  անձի համար մեկ ամսվա տակդիրի ծախսը կազմում է շուրջ 35000 դրամ, որը գրեթե համարժեք է հաշմադամություն ունեցող անձի նպաստի չափին, այսինքն ստացած նպաստը կարող է բավականացնել միայն տակդիրին։
1. Միևնույն ժամանակ նախագծով նախատեսվել է, որ 2026 թվականից ուժի մեջ կմտնի նաև պոմպով կառավարվող օդային բարձիկով գուլպան: Այն օգտագործում են սրունքի ֆունկցիոնալ պրոթեզ կրող հաշմանդամություն ունեցող անձինք: Սույն աջակցող միջոցի կիրառման արդյունքում հաշմանդամություն ունեցող անձը հնարավորություն է ունենում ոտքի ցանկացած դիրքում ունենալ հարմարավետ վիճակ՝ օդային բարձիկի ճկունության շնորհիվ: Պոմպով կառավարվող օդային բարձիկով գուլպան հանդիսանում է սրունքի սիլիկոնե լայներին համանման աջակցող միջոց և, ըստ շահառուի ցանկության, այն կարող է տրամադրվել վերջինիս փոխարեն:
1. Կազմակերպությունների հետ քննարկումների արդյունքում և նրանց կողմից ներկայացված առաջարկների հիման վրա հավաստագրով տրամադրվող աջակցող միջոցների ցանկից հանվել են որոշ աջակցող միջոցներ կամ փոխարինվել են համանման պարագայով՝ հաշվի առնելով այն հանգամանքը, որ դրանց պատրաստման կամ վերանորոգման համար անհրաժեշտ մասերը այլևս արտադրությունից դուրս են եկել և կիրառելի չեն: Հաշվի է առնվել նաև այն հանգամանքը, որ որոշ աջակցող միջոցներ ֆունկցիոնալ առումով արդյունավետ չեն և փոխարինվում են ավելի ֆունկցիոնալ տեսակներով: 
1. Նախագծով ի թիվս աջակցող միջոցների ցանկի ընդլայնման իրականացվել են նաև տեխնիկական բնույթի այլ փոփոխություններ։ Այս  փոփոխությունների և ցանկի ընդլայնման հիմքում ընկած են նաև մասնագետների կողմից իրականացված ուսումնասիրությունները, միջազգային փորձը, հաշմանդամություն ունեցող անձանց հետ քննարկումների արդյունքները:
1. Որոշման 2-րդ կետի 4-րդ ենթակետի մեկնաբանությամբ,  եթե անձին ՎԱԾ-ով երաշխավորվել է որևէ աջակցող միջոց, ապա նա կշարունակի դա ստանալ ՎԱԾ-ի հիմնա վրա: ՎԱԾ-ով չերաշխավորված՝ նոր աջակցող միջոց ստանալու համար անձին տրվում է ծառայությունների անհատական ծրագիր՝ ֆունկցիոնալության գնահատման արդյունքում: Սակայն գործնականում կան դեպքեր, մասնավորապես 44-օրյա պատերազմից հետո, երբ զինհաշմանդամություն ունեցող անձանց աջակցող միջոցները տրամադրվում էին պարզեցված կարգով՝ բուժատեխնիկական հանձնաժողովի կամ միասնական սոցիալական ծառայության եզրակացության հիման վրա (դրանք առկա են աջակցող միջոցների հաշվառման էլեկտրոնային համակարգում): Բուժատեխնիկական հանձնաժողովի կազմը և աշխատակարգը հաստատելու մասին դրույթը սահմանված էր Հայաստանի Հանրապետության կառավարության 2015 թվականի սեպտեմբերի 10-ի N 1035-Ն որոշման N 1 հավելվածի 43-րդ կետով, որն ուժը կորցրած է ճանաչվել: Հետևաբար, այդ եզրակացությունները նույնպես հիմք կընդունվեն և քաղաքացիները ֆունկցիոնալ գնահատում անցնելու կարիք չեն ունենա: 
Աջակցող միջոցների ցանկի համալրումը նոր անուններով կատարվում է ի հայտ եկած խնդիրները կարգավորելու և շահառուների համար ավելի մատչելի պայմաններ ապահովելու նպատակով։ Ցանկի համալրումը կարող է կրել պարբերական բնույթ, քանի որ հաշմանդամություն ունեցող անձանց և նրանց հետ զբաղվող կազմակերպությունների ու մասնագետների հետ քննարկումները, միջազգային փորձի ուսումնասիրությունները նպաստում են նոր ծառայությունների, այդ թվում՝ նոր աջակցող միջոցների տրամադրմանը։

	 4․
	Նախագծի մշակման գործընթացում ներգրավված ինստիտուտները և անձինք

	
	ՀՀ Աշխատանքի և սոցիալական հարցերի նախարարություն

	5.
	Ակնկալվող արդյունքը

	
	Նախագծի ընդունման արդյունքում ակնկալվում է լավարկել օրենսդրական դաշտը, ինչպես նաև ընդլայնել հաշմանդամություն ունեցող անձանց տրամադրվող աջակցող միջոցների ցանկը, որոնք կապահովեն ավելի հարմար և մատչելի միջավայր։

	6.
	Հայաստանի Հանրապետության պետական բյուջեի եկամուտների և ծախսերի փոփոխությունները

	
	Հաշվարկը կցվում է։ 
Հարկ է նշել, որ աջակցող միջոցները տրամադրվում են ՀՀ պետական բյուջեի 1160 «Հաշմանդամություն ունեցող անձանց սոցիալական ներառում» ծրագրի 12001 «Պետական հավաստագրերով աջակցող միջոցների տրամադրում և վերանորոգում» միջոցառման շրջանակներում: 
Համաձայն կից հաշվարկի՝ աջակցող միջոցների ցանկի համալրման արդյունքում վերոնշյալ միջոցառման շրջանակում կպահանջվի 787.470.500 դրամ, որից 2025 թվականի համար՝ 15.695․000 դրամ (15.695.000 դրամի աջակցությունը կիրականացվի 2025 թվականի համար հաստատված բյուջեի շրջանակում), 2026 թվականի համար՝ 269․019․000 դրամ, 2027 թվականի համար՝ 502.756.500 դրամ: 
Միաժամանակ, ներկայումս օրենսդրական բարեփոխումների շրջանակում «Հաշմանդամություն ունեցող անձանց իրավունքների մասին» ՀՀ օրենքում նախատեսվում է փոփոխություն, որը հնարավորություն կընձեռի հաշմանդամություն ունեցող անձանց տրամադրվող աջակցող միջոցների ֆինանսավորման որոշակի մասը իրականացնել օրենքով չարգելված այլ աղբյուրների միջոցով՝ օրինակ «Զինապահ» հիմնադրամի աջակցությամբ:
Վերը նշված օրենսդրական փոփոխության կատարման և կիրառման արդյունքում նախատեսվում են տնտեսումներ, որոնց հաշվին կբավարարվեն Նախագծի հիմնավորմամբ ներկայացված հավելյալ բյուջետային ծախսերի կարիքները և միջոցառումը կիրականացվի 1160 ծրագրի 12001 «Պետական հավաստագրերով աջակցող միջոցների տրամադրում և վերանորոգում» միջոցառման համար ՀՀ պետական բյուջեով հաստատված միջոցների շրջանակներում։

	7.
	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թթ. ծրագիր, ոլորտային և/կամ այլ ռազմավարություններ

	
	Նախագիծը փոխկապակցված է Հայաստանի Հանրապետության Կառավարության 2021-2026 թվականների ծրագրի հետ և բխում է 4.6 կետի 
23-րդ պարբերությունից` «Հաշմանդամություն ունեցող անձանց անկախ և արժանապատիվ կյանքն ապահովելու նպատակով կփոխակերպվեն խնամքի ծառայությունները, կստեղծվեն նոր ծառայություններ, և կբարելավվեն արդեն գործող ծրագրերը, այդ թվում՝ աջակցող միջոցների տրամադրման, զբաղվածության և այլն: Կապահովվի հաշմանդամությամբ պայմանավորված ծախսերի փոխհատուցումը»։

